
ᐅᖃᓕᒫᒐᓕᐊᖑᕙᒃᑐᑦ ᐆᒪᔪᑦ ᑎᑎᕋᐅᔭᖅᓯᒪᔪᑦ ᑐᓴᕈᒥᓇᖅᐳᑦ 
ᕿᒥᕐᕈᐊᕈᒥᓇᖅᐳᓪᓗ ᓱᕈᓯᓄᑦ ᑐᕌᖓᔪᑦ ᐅᖃᓕᒫᒐᓪᓗ ᑎᑎᕋᐅᔭᖅᓯᒪᑦᑎᐊᖅᐳᑦ 
ᐊᒥᓱᕈᖅᐸᓪᓕᐊᖕᒪᑕᓗ ᐊᔾᔨᒌᙱᑦᑐᓂᒃ ᐆᒪᔪᓂᒃ ᑐᑭᓯᒋᐊᕈᑎᑦ ᓄᐊᑦᑐᒥᓇᖅᐳᑦ 
ᐅᑭᐅᖅᑕᖅᑑᑉ ᐆᒪᔪᖏᓐᓂᒃ ᐅᓂᒃᑳᓖᑦ. ᑖᒃᑯᐊ ᐅᖃᓕᒫᒐᑦ “ᐆᒪᔪᑦ 
ᑎᑎᕋᐅᔭᖅᓯᒪᔪᑦ” ᐊᖑᓇᓱᒃᑎᓄᑦ ᐅᓂᒃᑳᓕᐊᖑᓯᒪᕗᑦ ᖃᐅᔨᓴᖅᑎᓄᓪᓗ 
ᖃᐅᔨᒪᔭᐅᔪᓂᒃ ᐅᓂᒃᑳᖃᕆᓪᓗᑎᒃᐅᑭᐅᖅᑕᖅᑑᑉ ᐆᒪᔪᖏᑕ ᒥᒃᓵᓄᑦ.

ᐅᕙᓂ ᐅᖃᓕᒫᒐᕐᒥ, ᓱᕈᓰᑦ ᑐᑭᓯᒋᐊᕈᓐᓇᖅᐳᑦ ᑎᕆᒐᓂᐊᑦ ᒥᒃᓵᓄᑦ 
ᓱᖏᐅᑎᑦᑎᐊᖅᓯᒪᔪᑦ ᐊᓐᓇᐅᒪᓂᕐᒥᒃ ᐅᑭᐅᖅᑕᖅᑐᒧᑦ, ᐊᓯᖏᓐᓂᒡᓗ 
ᑲᒪᓇᖅᑐᓂᒃ ᐱᔪᓐᓇᖅᑕᖏᓐᓂᒃ—ᐃᒫᒃ ᓲᕐᓗ ᐅᖓᓯᒃᑐᐊᓗᖕᒧᑦ 
ᐱᓱᒍᓐᓇᕐᓂᖏᓐᓂᒃ ᓂᕿᒃᓴᖅᓯᐅᖅᑐᑎᒃ, ᐳᐃᔾᔭᕈᓐᓇᒻᒪᕆᒃᑐᑎᒃ ᕿᑭᖅᑕᓄᑦ 
ᓂᕿᒃᓴᖅᓯᐅᖅᑐᑎᒃ!

ᑎᕆᒐᓂᐊᖅ
ᑎᕆᒐᓂᐊᑦ ᐅᖁᒪᐃᓐᓂᖃᕈᓐᓇᖅᐳᑦ 7lb-ᓂᑦ 17lb-ᓄᑦ (ᐅᕝᕙᓗ 
3kg-ᓂᑦ 7.7kg-ᓄᑦ), ᐊᒻᒪᓗ ᑕᑭᓂᖃᕈᓐᓇᖅᐳᑦ 2.5ft-ᓂᑦ 3.5ft-
ᓄᑦ (ᐅᕝᕙᓗ 76cm-ᓂᑦ 107cm-ᓄᑦ). ᐊᖑᑎᑦ ᐊᖏᓂᖅᓴᐅᓲᖑᕗᑦ 
ᐊᕐᓇᓂᒃ.

ᑐᑭᓯᒋᐊᒃᑲᓐᓂᓚᐅᖅᑕ ᑎᕆᒐᓂᐊᓂᒃ!

ᑎᕆᒐᓂᐊᑦ ᐅᑭᐅᖅᑕᖅᑐᓕᕐᒫᒦᑉᐳᑦ, ᓇᐹᖅᑐᖃᙱᑦᑐᒥ 
ᓄᓇᕐᔪᐊᑉ ᑲᔾᔨᖅᐸᓯᐊᓂ. ᑕᑯᔭᐅᓲᖑᕗᑦ ᓄᓇᒥ ᓯᑯᒥᓗ ᑕᕆᐅᕐᒥ, 
ᐊᕐᕌᒍᒥ ᖃᖓᐅᓂᖓ ᒪᓕᒃᑐᒍ. ᐅᑭᐅᒃᑯᑦ, ᓯᒡᔭᖅᐸᓯᖕᒦᓲᖑᕗᑦ 
ᓯᑯᐃᓐᓇᕐᒥᓗ. ᓯᐅᑎᑭᑦᑑᕗᑦ, ᐊᒻᒪᓗᖅᑕᓂᒃ, ᐸᒥᐅᖏᓪᓗ ᑐᕐᕈᔫᕗᑦ, 
ᓂᐅᑲᓪᓚᖃᕆᕗᑦ. ᒥᖅᑯᖃᖅᐳᑦ ᐅᑭᐅᒃᑯᑦ ᖃᑯᑕᐅᓲᓂᒃ ᐊᒻᒪᓗ 
ᑲᔪᙳᓲᖑᕗᑦ ᐊᐅᔭᒃᑯᑦ.

ᓇᔪᒐᖏᑦ
ᓄᓇᕐᔪᐊᓕᒫᖅ ᑎᕆᒐᓂᐊᖃᖅᐳᖅ, ᐅᑭᐅᖅᑕᖅᑐᓕᒫᕐᓗ, 
ᐱᖃᓯᐅᑎᓪᓗᒋᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ, ᑲᓛᖦᖠᑦ ᓄᓇᖓᓂ, 
ᐊᐃᔅᓛᓐᒥ, ᔫᕋᑉᓗ ᐅᑭᐅᖅᑕᖅᑐᖓᓂ. ᑎᕆᒐᓂᐊᖃᒐᔪᖕᓂᖅᓴᐅᕗᖅ 
ᐊᕕᙵᖃᑦᑎᐊᖅᑐᒥ, ᓂᕿᒋᒻᒪᔾᔪᒃ, ᐊᒻᒪᓗ ᑲᑎᖅᓱᓲᖑᕗᑦ ᓯᒡᔭᒥ 
ᐳᐃᔨᕐᔪᐊᕕᓂᑕᖃᖅᑎᓪᓗᒍ, ᓂᕿᒋᖕᒥᖕᒪᔾᔪᑦ.

ᑎᕆᒐᓂᐊᑦ ᓇᔪᒐᖃᓲᖑᕗᑦ ᓇᕈᕕᖃᖅᑐᑎᒃ ᑭᑉᐹᕆᑦᑐᒥᒃ 15mi-
ᓂᒃ (24km ᑭᑉᐹᕆᒃᑐᒥᒃ). ᐅᑭᐅᒃᑯᑦ, ᑕᑯᔭᐅᒐᔪᖕᓂᖅᓴᐅᓲᖑᕗᑦ 
ᓯᑯᐃᓐᓇᕐᒥ.

ᑯᑭᖏᑦ
ᑎᕆᒐᓂᐊᑦ ᐊᒡᒐᒃᑳᓘᕗᑦ! ᑯᑭᖏᑦ ᓯᕗᓪᓖᖏᓪᓗ 
ᐊᒡᒐᒍᓐᓇᑦᑎᐊᓕᖅᓯᒪᕗᑦ ᓄᓇᒧᑦ ᐊᐳᒻᒧᓪᓗ. ᐊᕐᓇᖏᑦ 
ᑎᓯᓕᐅᓲᖑᕗᑦ ᕿᑐᕐᖏᐅᕐᓂᐊᓕᖅᑐᑎᒃ ᐊᒻᒪᓗ 
ᐃᓗᒻᒨᖓᓂᖃᕈᓐᓇᖅᐳᑦ 11ft-ᓂᒃ (ᐅᕝᕙᓗ 3.4m-ᓂᒃ) ᓄᓇᐅᑉ 
ᐃᑭᐊᖓᓄᑦ.

ᑎᕆᒐᓂᐊᑦ ᖃᐅᔨᒪᑦᑎᐊᓲᖑᕗᑦ ᐊᕕᙵᑦ ᓇᒦᓐᓂᖏᓐᓂᒃ 
ᐊᐳᑎᐅᑉ ᐃᑭᐊᖓᓂ ᒥᓯᓲᖑᕗᓪᓗ ᓯᕗᓪᓖᖏᓐᓄᑦ ᑐᑦᑕᖅᑐᑎᒃ, 
ᐊᒡᒐᓪᓛᕙᒃᑐᑎᒃ ᐊᕕᙵᕐᓂᐊᖅᑐᑎᒃ. ᓇᑦᑎᐊᕐᓂᐊᓲᖑᒋᕗᑦ 
ᒫᔾᔨᐅᑉ ᓄᖖᒍᖅᐸᓯᐊᓂ ᐊᐃᐳᕈᓪᒧᑦ. ᓄᓇᕐᔭᓂᒃ ᓇᓂᓯᔭᕌᖕᒐᑕ 
ᐊᒡᒐᓪᓛᓲᖑᕗᑦ ᓇᑦᑎᐊᕐᓂᒃ ᐊᖑᓯᓇᓱᒃᑐᑎᒃ.

ᑯᑭᒃ

ᓯᐅᑎᖏᑦ
ᑎᕆᒐᓂᐊᑦ ᐅᑭᐅᖅᑕᖅᑐᒥᐅᑕᓪᓚᑦᑖᖑᕗᑦ ᓂᒡᓚᓱᓲᕐᒥ. ᑐᓵᑦᑎᐊᖅᐳᑦ, 
ᓈᓚᓲᖑᕗᓪᓗ ᐊᕕᙵᕐᓂᐊᖅᑐᑎᒃ ᐊᐳᑎᐅᑉ ᐃᑭᐊᖕᒐᓂ, ᐃᒫᒃ ᓄᓇ 
ᐊᐱᓯᒪᑎᓪᓗᒍ.

ᓯᐅᑎᑭᑦᑑᕗᑦ ᒥᖅᑯᓕᖕᓂᒃ. ᓯᐅᑎᑭᓐᓂᖏᑦ ᕿᐅᓕᔾᔭᐃᒃᑯᑎᒋᕚ, 
ᒥᑭᒻᒪᑕᓗ ᕿᐅᓕᔭᙱᓐᓂᖅᓴᐅᕗᑦ.

1110



ᓂᕿᖏᑦ
ᑎᕆᒐᓂᐊᑦ ᓂᕿᖃᒐᔪᒃᐳᑦ ᐊᕕᙵᕐᓂᒃ, ᓇᑦᑎᐊᓂᒃ, ᐅᑲᓕᕐᓂᒃ, 
ᖁᐸᓄᐊᕐᓂᒃ, ᐊᒻᒪᓗ ᒪᓐᓂᖕᓂᒃ. ᐆᒪᔫᖃᑎᖏᓐᓂᒃ ᐊᖑᓇᓱᓲᖑᕗᑦ, 
ᑭᓯᐊᓂᑦᑕᐅᖅ ᑐᖁᖓᔪᖅᓯᐅᖅᑎᐅᕗᑦ, ᑕᐃᒪᐃᒻᒪᑕᓗ 
ᐊᖏᔫᑕᐅᓂᖅᓴᓄᑦ ᐆᒪᔪᖅᑕᕕᓂᕐᓂᒃ ᐊᒥᐊᒃᑯᓂᒃ ᓂᕆᓲᖑᕗᑦ. 
ᒪᓕᑲᑕᓲᖑᕗᑦ ᓇᓄᕐᓂᒃ ᓇᑦᑎᖅᑕᖏᑕ ᐊᒥᐊᒃᑯᖏᓐᓂᒃ 
ᓂᕿᖃᖅᑐᑎᒃ. ᓂᕿᒃᓴᖃᑦᑎᐊᖅᑎᓐᓇᒍ, ᑎᕆᒐᓂᐊᑦ ᓂᕿᖃᓕᓲᑦ 
ᖁᐱᕐᕈᕐᓂᒃ ᑎᖕᒥᐊᓂᒃ, ᐆᒪᔪᓄᑦ ᐊᓇᖅᑕᕕᓂᕐᓂᒃ, ᐊᒻᒪᓗ 
ᐸᐅᕐᖓᕐᓂᒃ. ᐊᕕᙵᖅ ᐅᑲᓕᖅ

ᑎᕆᒐᓂᐊᑦ ᑐᓵᑦᑎᐊᖅᑐᐊᓘᕗᑦ ᓇᐃᒪᑦᑎᐊᖅᑐᑎᒡᓗ 
ᓂᕆᔭᒃᓴᒥᒃ ᕿᓂᕈᑎᒋᖕᒪᔾᔪᑦ. ᓇᐃᒪᔪᓐᓇᖅᐳᑦ ᑐᖁᖕᒐᔪᓂᒃ 
ᐅᖓᓯᒃᑎᒋᓗᑎᒃ 30mi-ᓂᒃ (ᐅᕝᕙᓗ 48km-ᓂᒃ). ᓇᒻᒥᓂᕐᓕ 
ᓇᑦᑎᕋᓱᒃᑎᐅᖖᒋᒃᑲᓗᐊᖅᑎᓪᓗᒋᑦ, ᐊᒡᓗᓂᒃ ᓇᓂᔭᕕᓂᕐᒥᓂᒃ 
ᓇᓗᓇᐃᖅᓯᓲᖑᕗᑦ ᖁᐃᕕᒋᓪᓗᒍ ᐊᓇᕐᕕᒋᓪᓗᒍᓗ! 
ᑕᐃᒪᐃᓕᐅᓲᖑᕗᑦ ᓇᓄᕐᓄᑦ ᐃᓄᖕᓄᓪᓘᓐᓃᑦ ᓇᓂᔭᐅᔪᓐᓇᖁᓪᓗᒋᑦ 
ᐊᒥᐊᒃᑯᕕᓂᖅᓯᐅᕈᒪᓪᓗᑎᒃ.

ᓇᑦᑎᖅ

ᐱᐊᕋᖏᑦ
ᑎᕆᒐᓂᐊᑦ ᕿᑐᕐᖏᐅᓲᖑᕗᑦ ᐊᒥᓱᒐᓚᖕᓂᒃ ᑕᐃᔭᐅᔪᓂᒃ, 
“ᑎᕆᒐᓂᐊᓛᑦ”-ᖑᓂᕋᖅᑕᐅᔪᓂᒃ. ᑎᕆᒐᓂᐊᓛᑦ ᐃᕐᓂᐊᖑᓲᖑᕗᑦ 
ᒪᐃ ᓄᙳᐊᓂᒐᓚᒃ ᔫᓂ ᐱᒋᐊᕐᓂᖓᓄᑦ ᑎᓯᖕᒋᓐᓂ ᑰᓪᓗ 
ᖃᓂᒋᔭᖕᒋᓐᓂ. ᑎᕆᒐᓂᐊᑦ ᑎᓯᓕᐅᓲᖑᕗᑦ ᐊᐳᑎᑭᓐᓂᕐᒥ. 

ᑎᕆᒐᓂᐊᑦ ᕿᑐᕐᖏᐅᓲᖑᕗᑦ 11-ᓂᑦ 16-ᓄᑦ ᑎᕆᒐᓂᐊᓛᓂᒃ. 
ᑎᕆᒐᓂᐊᑦ ᕿᑐᕐᖏᐅᕈᓐᓇᕐᓂᖏᑦ ᐊᑕᐅᑦᑎᒃᑯᑦ ᐊᒥᓲᓛᖑᖃᑕᐅᕗᑦ 
ᓄᓇᕐᔪᐊᒥ ᐆᒪᔪᓂᒃ! ᕿᑐᕐᖓᖏᑦ ᐊᓈᓇᒥᓃᓲᖑᕗᑦ ᑎᓯᒥ 3.5 
ᑕᖅᑭᓂᒃ. ᐊᓈᓇᖓᑕ ᐃᒻᒧᐃᓐᓇᖓᓂᒃ ᓂᕿᖃᓲᖑᕗᑦ 5 ᐅᕝᕙᓗ 
6 ᐱᓇᓱᐊᕈᓯᕐᓂᒃ, ᑕᕝᕙᙵᓪᓗ ᓂᕿᓪᓚᑖᒥᒃ ᓂᕆᔪᓐᓇᖅᓯᓲᑦ 
ᐊᓈᓇᖓᑕ ᐸᔪᒃᑕᖏᓐᓂᒃ.

ᐆᒪᔪᑦ ᐱᓇᓱᒃᑎᖏᑦ
ᑎᕆᒐᓂᐊᑦ ᐱᓇᓱᒃᑕᐅᓲᖑᕗᑦ ᐆᒪᔪᕐᓄᑦ ᐊᓯᖏᓐᓄᑦ ᐅᑭᐅᖅᑕᖅᑐᒥ. 
ᑐᖁᑕᐅᓲᖑᕗᑦ ᐊᒪᕈᕐᓄᑦ ᐊᒻᒪᓗ ᑎᕆᒐᓂᐊᓄᑦ ᑲᔪᖅᑐᓄᑦ. 
ᓂᒋᖅᐸᓯᐅᓂᖅᓴᒥ ᐱᓇᓱᒃᑕᐅᓲᖑᕗᑦ ᓇᒃᑐᕋᓕᖕᓄᑦ ᐊᒃᖤᓄᓪᓗ. 
ᐊᒃᖤᑦ ᐊᒡᒐᒍᓐᓇᖅᐳᑦ ᑎᕆᒐᓂᐊᑦ ᑎᓯᖏᓐᓄᑦ ᐱᓇᓱᒃᑐᑎᒃ 
ᑎᕆᒐᓂᐊᓂᒃ.

ᑎᕆᒐᓂᐊᑦ ᐱᔭᐅᔾᔭᐃᒃᑯᑎᖃᖅᐳᑦ ᐱᓇᓱᒃᑎᖏᓐᓂᑦ 
ᖁᑳᖅᑑᓂᖏᓐᓄᑦ ᓇᔪᖅᑕᖏᓐᓄᑦ. ᐅᑭᐅᒃᑯᑦ, ᖃᑯᖅᑐᒥᒃ 
ᒥᖅᑯᖃᓲᖑᖕᒪᑕ ᑕᓕᙵᔾᔪᑎᒋᓪᓗᓂᒡᔪᑦ ᐊᐳᒻᒥ, ᐊᒻᒪᓗ 
ᐊᐅᔭᒃᑯᑦ ᒥᖅᑯᖏᑦ ᑲᔪᙳᓲᖑᕗᑦ ᓄᓇᒥ ᑕᓕᙵᔾᔪᑎᒋᓪᓗᓂᒡᔪᑦ. 
ᐸᖓᓕᑲᑕᒍᓐᓇᖅᐳᑦ ᓱᒃᑲᓕᓗᑎᒃ, ᐊᒻᒪᓗ ᐳᓚᔪᓐᓇᖅᐳᑦ ᐅᔭᕋᓱᒡᔪᐃᑦ 
ᐊᑎᖏᓐᓄᑦ, ᐳᓚᔪᓐᓇᖅᑐᑎᒡᓗ ᖃᐃᖅᓱᓄᑦ, ᐊᒻᒪᓗ ᒪᓃᑦᑐᕐᒥ 
ᐊᖑᓇᓱᑦᑎᖏᓐᓂᒃ ᕿᒫᓪᓗᑎᒃ.

ᐊᒪᕈᖅ

ᓇᒃᑐᕋᓕᒃ

ᑎᕆᒐᓂᐊᖅ 
ᑲᔪᖅᑐᖅ

ᐊᒃᖤ
1716



ᑲᒪᓇᕐᓂᖏᑦ
ᑎᕆᒐᓂᐊᑦ ᐱᓱᒍᓐᓇᖅᑐᑦ ᐅᖓᓯᒃᑐᐊᓗᖕᒧᑦ, ᓇᒧᑐᐃᓐᓇᖅ, 
ᓂᕿᒃᓴᖅᓯᐅᖅᑐᑎᒃ. ᐳᐃᔾᔭᒃᑳᓗᐃᑦ ᐊᒻᒪᓗ ᐃᑳᕈᓐᓇᒻᒪᕆᒃᐳᑦ 
ᕿᑭᖅᑕᓄᑦ ᕿᒫᓪᓗᑎᒃ ᓂᕿᒃᓴᖅᓯᐅᖅᑐᑎᒡᓗ!

ᑎᕆᒐᓂᐊᖅ ᖁᖓᓯᕈᓕᖅᑕᐅᓯᒪᔪᖅ ᖃᖓᑦᑕᖅᑎᑕᐅᓯᒪᔪᒃᑯᑦ 
ᒪᓕᒃᑕᐅᓚᐅᖅᓯᒪᕗᖅ ᐱᓱᒃᑐᕕᓂᐅᓪᓗᓂ 2,175mi-ᓂᒃ (ᐅᕝᕙᓗ 
3,500km-ᓂᒃ) ᓄᐊᕙᐃᒥᑦ ᑲᓇᑕᒧᑦ! ᑕᐃᓐᓇ ᑎᕆᒐᓂᐊᖅ 
ᐱᓱᒃᑐᕕᓂᐅᕗᖅ 76-ᓂᒃ ᐅᓪᓗᓂᒃ, ᑖᒃᑯᓇᙵᓗ 21-ᓂᒃ ᐅᓪᓗᓂᒃ 
ᓯᑯᒃᑯᑦ ᐱᓱᒃᑐᕕᓂᐅᕗᖅ.

ᑎᕆᒐᓂᐊᑉ ᐊᒥᖏᑦ ᓄᐃᓚᓕᐊᖑᓲᖑᕗᑦ ᓯᓂᓕᐊᖑᓪᓗᑎᒡᓗ 
ᖁᓕᑦᑕᐅᔭᓄᑦ. ᓯᕗᓕᑦᑎᓐᓄᑦ ᓯᓂᓕᐊᖑᖃᑦᑕᕐᓂᖅᐳᑦ ᐊᓐᓄᕌᓄᑦ 
ᓱᕕᔾᔭᐃᒃᑯᑎᒋᓪᓗᒋᑦ, ᒥᖅᑯᖏᑦ ᐅᖅᑰᓇᑦᑎᐊᕐᒪᑕ. 

ᐃᓄᖕᓄᑦ ᐊᑐᕐᓂᖃᕐᓂᖏᑦ

ᑎᕆᒐᓂᐊᑉ ᐸᒥᐅᖏᑕ ᓄᑭᖏᑦ ᐃᕙᓗᓕᐊᖑᕙᖕᓂᖅᐳᑦ. 
ᓂᕿᖓ ᓂᕿᒋᔭᐅᒐᔪᓚᐅᙱᑦᑐᖅ ᐃᓄᖕᓄᑦ, ᑭᓯᐊᓂ ᕿᒻᒥᓄᑦ 
ᕿᒥᖅᑯᑕᐅᕙᒃᑐᕕᓂᑦ. 

ᐱᒋᐊᖅᑐᒍ 1940 ᐊᕐᕌᒍᖏᓐᓂ 1970 ᐊᕐᕌᒍᖏᓐᓄᑦ, ᑎᕆᒐᓂᐊᓂᒃ 
ᒥᑭᒋᐊᖃᑦᑕᕐᓂᖅ ᑮᓇᐅᔭᓕᐅᕈᑕᐅᕙᖕᓂᖅᐳᖅ ᐃᓄᖕᓄᑦ ᐊᒥᓱᓄᑦ. 

ᐃᕙᓗᖏᑦ

ᕗᕋᐃᔭᓐ ᑯᓄᒃ ᐃᓅᓂᑰᕗᖅ ᐱᕈᕐᓂᑰᕗᕐᓗ ᒥᑦᑎᒪᑕᓕᖕᒥ. 
ᑲᑎᑎᑕᐅᓯᒪᕗᖅ ᓴᒫᓐᑕ ᑯᓄᖕᒧᑦ, ᑖᓐᓇ ᓄᓕᐊᖓ 
ᑲᖏᖅᖠᓂᕐᒥᐅᑕᐅᓚᐅᖅᑐᖅ, ᓄᓇᕗᑦ. 6-ᓂᒃ ᐸᓂᖃᖅᐴᒃ: ᓵᓐᑎᐅᓪ, 
ᔭᓂᐅᓪ,ᔪᓯᐲᓇ, ᓴᓂᐅᓪ, ᐊᓖᓇ, ᐊᒻᒪᓗ ᐊᓚᐃᕋ. ᓴᓂᐅᓪ ᐊᐃᑉᐸᖓᓗ 
ᑰᑕᔅ ᐃᕐᓂᖃᖅᐴᒃ ᕉᒡᒐᓐ-ᒥᒃ, ᑖᓐᓇᓗ ᕗᕋᐃᔭᓐ ᓴᒫᓐᑕᐅᓪᓗ 
ᓯᕗᓪᓕᖅᐹᕆᕚ ᐃᕐᖑᑕᖏᓐᓂᒃ, ᓯᕗᓪᓕᖅᐹᖑᓪᓗᓂᓗ ᐊᖑᑕᐅᓪᓗᓂ 
ᐃᓚᒌᓂᒃ. ᕗᕋᐃᔭᓐ ᒥᕐᖑᐃᖅᓯᕐᕕᓕᕆᔩᑦ ᑲᓇᑕᒥ ᐃᖅᑲᓇᐃᔭᖅᐳᖅ 
ᒥᕐᖑᐃᖅᓯᕐᕕᓕᕆᔨᐅᓪᓗᓂ. ᕗᕋᐃᔭᓐ ᐊᖑᓇᓱᒃᑎᐅᕗᖅ 
ᓂᕿᒃᓴᖅᓯᐅᖅᑎᐅᓪᓗᓂ ᐃᓚᖏᓐᓄᑦ, ᓄᓇᓕᖕᓄᓪᓗ.

ᔫᓯᑉ ᓯᑖᑭ ᐃᓅᓚᐅᖅᓯᒪᕗᖅ ᐋᓐᑎᐅᕆᐅᑉ ᐅᐊᓐᓇᖓᓂ ᐊᒻᒪᓗ 
ᒫᓐᓇ ᑐᑭᒧᐊᒃᑎᑦᑎᔨᐅᕗᖅ ᑕᑯᒥᓇᓕᐊᓂᒃ ᐊᒻᒪᓗ ᑎᑎᕋᐅᔭᖅᑎᐅᓪᓗᓂ 
ᕿᒥᕐᕈᐊᒐᓄᑦ Exclaim!, ᑲᓇᑕᐅᑉ ᐱᓐᓇᕆᔭᐅᓛᖑᖃᑕᐅᔪᑦ 
ᐅᖃᓕᒫᒐᓂᒃ ᑎᑕᑦᑎᓄᑦ. ᑎᑎᕋᐅᔭᙱᑎᓪᓗᒍ ᐃᓕᓐᓂᐊᕈᑎᒃᓴᓂᒃ 
ᑐᑭᒧᐊᖅᑎᐅᑎᓐᓇᒍᓗ ᑎᑎᕋᐅᔭᖃᑦᑕᖅᐳᖅ ᐃᓄᙳᐊᓂᒃ 
ᐊᐅᓚᙳᐊᖅᑐᓂᒃ ᐊᒻᒪᓗ ᐊᒥᐊᕆᕙᒃᐳᖅ ᓯᓚᑎᖓᓂ ᕗᕉᔅ ᓄᕗᐊᓂ.


